Минем педагогик осталыгым.
Һәр кешедә бер матурлык яши,
Яңгыр көтеп яши бөре дә.
Ләйсән булып ява алу кирәк
Кеше матурлыгын күрергә.
Мөгаллим ул-белем таратучы,ул изге кешеләр рәтендә.Заман күзлегеннән караганда,туган тел укытучысы-сәясәтче дә ,икътисадчы да,эшмәкәр дә түгел,ул-милләтне таркалудан,тузгытудан саклап торучы,милләтнең киләчәген булдыручы.Укытучы киләчәккә өмет белән карамаса,яшь буында өмет булмаячак. Укучыларның дөньясын яктыртучы,акылын үстерүче рольне югалтмау-безнең төп бурычыбыз.
Минем уйлавымча,укытучы укучысының якын дусты булырга тиеш,аның белән бергә шатлансын ул,бергә кайгырсын,бәхәсләшсен,бергәләп стена газетасын да чыгарсын.
Менә матур-матур төсле рәсемнәремне,уенчыкларымны алып мин беренче тапкыр яңа гына мәктәп бусагасын атлап кергән укучылар каршына керәм.Якты күк кебек ачык йөзләрдә тынычсызлык чагыла,татар теле дәресенең нинди булачагын белмәгән,укытучы сораса җавап бирә алмаудан куркыбрак калган балалар күзләрен тутырып миңа карыйлар.
[bookmark: _GoBack]Егерме ел рус телле балалар төркемендә эшләү дәвамында мин үзем өчен менә нинди ачыш ясадым:Беренче сыйныфка килгән балалар арасында үзләре дә аңламастан ни өчендер”Минем татар телен өйрәнәсем килми”дигән фикердәгеләре була.Беренче дәресләрдәге максатым баланы куркытмыйча гына туган тел дәресләренә ияләндерү.Моның өчен мин артист та,психолог та булырга тиеш,дәрестә куелган максатка ирешә алмасаң икенче дәрестә ирешермен дип кенә тынычланырга ярамый.
Ничек итеп бала күңелендә ун,егерме ел үткәч тә сагынып искә алырлык эз калдырырга? Туганнан бирле матур-матур әкиятләрне тыңлап,күңелле җырларны,кызыклы шигырьләрне рус телендә генә сөйләргә гадәтләнгән беренче сыйныф укучысына ничек итеп бөек Тукай теленең серләрен төшендерим дә,татар теленең кирәклеген аңлатыйм?Монда татар теле һәм әдәбиятын укыту методларын белүдән тыш,кечкенә балаларның психологиясен яхшы белү ярдәмгә килә.Әби-бабаларыбызның “Каш ясыйм дип,күз чыгарма” дигән мәкале нәкъ шушы вакытта көн саен исемә төшә.
Көн артыннан көн үтеп,минем тырышлыгымның  нәтиҗәләре дә бар: дәресләрдә татарча сөйләмне тыңларга,аңларга өйрәнеп киләләр,йөзләрендә курку чалымнары урынына үзләренең аз гына уңышларына сөенү чаткылары күренә,менә хәзер инде максатым-укучыларда туган телне өйрәнүгә кызыксыну уяту.Шушы максатыма ирешкәннән соң дәресләрем бермә-бер кызыклырак,нәтиҗәләре югарырак булачак.Балага уңышлар юлдаш булганда гына аның күңеле күтәрелә,тагын да күбрәк белү,белгәнеңне башкаларга да күрсәтү теләге барлыкка килә.
Еш кына укытучыны артист белән чагыштыралар. Белгәнебезчә, артистлык,
нәрсәне дә булса башкарганда,югары һәм нәфис осталыкка ия булырга тиешлекне аңлата.Укытучы да,артист кебек,ниндидер нәтиҗәгә ирешү өчен,күпме кичерешләр,чоңгыллар аша үтә.
Замана таләбе буенча,теләсәң,теләмәсәң дә,фәнгә,телгә мәхәббәт уяту өчен яңа методик алымнар эзләргә туры килә.Индивидуаль якын килеп эшләгәндә генә, укытучы укучыларында үз фәненә карата мәхәббәт уята, тормышка яраклы шәхесләр тәрбияли ала.Баланың берсе укытучы әйткән сүзне шул мизгелдә үк “эләктереп”алса,икенчесенә берничә тапкыр кабатларга кирәк,ә өченчесе исә,күнегүләр эшләү,проблемалы ситуацияләрне чишеп кенә теманы аңлауга ирешә. Шуның өчен дәрес темасын аңлатканда төрле алымнар кулланырга кирәк. Мин үзем бигрәк тә туган телемне яратам, дәресләремдә төрле алымнар кулланып эшләргә тырышам.Эшлекле уен дәресләр, КВНнар,төркемнәрдә эшләү укучыларга ошый.
Укытучы һөнәрен сайлау мине нәрсәгә китерде соң? Сүз тәмен,эш кадерен,яшәү ямен шушы һөнәр аша тойдым.Әлбәттә,бернәрсә дә җиңел бирелми,күп кенә уңышлар астында зур тир ята.Әмма ничек кенә булса да үкенмим.Үз юлымны укытучы буларак сайлау ялгыш булса,икенче мәртәбә дә мин ялгышымны сайлар идем.Каным буйлап укытучы рухы ага.Минем әбием, ике апам, әнием дә укытучылар.Мин дә алар кебек укытучы һөнәрен сайладым.Алар миңа бик зур этәргеч булдылар. Юк,сайлаган һөнәремә әз генә дә үкенмим.Эшемнән зур ләззәт табып эшлим.Мәктәпкә,укучыларым янына ашкынып барам.
И Ходаем,миңа син гадилек һәм тирәнлек бир:минем көндәлек дәресләремне катлаулы һәм мәгънәсез булудан сакла!Ә иртәләрен мәктәп бусагасын атлап кергәндә,миңа яңа энергия,шат күңел,сабырлык,укучыларыма тырышлык һәм бергәләп нәтиҗәләргә,шатлыкка ирешергә насыйп ит. Мин бик тә бәхетле,чөнки өйдә мине аңлаучы гаиләм,мәктәптә  20 ел бергә ярдәмләшеп эшләгән коллегаларым,укучыларым бар.Минем язмыш бәхетле һәм мәгънәле тормыш була да инде,чөнки укучыларым Кеше булып яшәрләр дип ышанам!!!
Һәрбер укучымның уңышына
Сабыйларча ихлас сөенәм.
Биек-биек белем тауларына,
Алар түгел,гүя мин менәм.

